
1. Raon feidhme

Úsáideann an Ard-Stiúrthóireacht um Shlándáil agus Sábháilteacht i bParlaimint na hEorpa
(dá ngairfear ‘AS SAFE’ anseo feasta) físchosaint chun faireachán a dhéanamh ar limistéir,
ócáidí, gníomhaíochtaí, nó daoine sonracha le córas faireacháin amhairc ar a dtugtar
teilifís ciorcaid iata (TCI).

Déanann an beartas físchosanta seo cur síos ar chóras físchosanta Pharlaimint na
hEorpa, an cuspóir agus an úsáid atá aige, agus na coimircí atá i bhfeidhm chun cosaint
a thabhairt do chearta pearsanta ábhar sonraí amhail dá bhforáiltear le Rialachán (AE)
2018/1725 maidir le daoine nádúrtha a chosaint i ndáil le próiseáil sonraí pearsanta ag
institiúidí an Aontais Eorpaigh (dá ngairfear ‘Rialachán (AE) 2018/1725’ anseo feasta).

2. Teorannú de réir cuspóra

Soláthraíonn an córas físchosanta tacaíocht, agus slándáil agus sábháilteacht á n-áirithiú,
amhail a bhunaítear leis na rialacha lena rialaítear an tslándáil agus an tsábháilteacht i
bParlaimint na hEorpa1.

Mar sin, braitheann AS SAFE ar an gcóras físchosanta chun bagairtí féideartha ar ord agus
ar shlándáil a chosc, a dhíspreagadh nó a bhainistiú, lena n-áirítear rochtain fhisiciúil
neamhúdaraithe ar áitreabh Pharlaimint na hEorpa agus ar limistéir shrianta nó íogaire, ar
bhonneagar TF nó ar fhaisnéis.

Féadann AS SAFE taifid TCI a úsáid sa bhreis air sin mar chuid d’fhiosrúcháin slándála
agus imscrúduithe cúnta a dhéantar faoi chuimsiú raon feidhme a shainordaithe.

Ní dhéantar aistrithe thaifid TCI ach amháin i gcomhréir leis na coinníollacha faoi Rannóg 6.2:
‘Nochtuithe agus aistrithe’.

Ní úsáidtear an córas físchosanta do chuspóir ar bith eile2.

3. Bunús dlí

Tá úsáid chóras físchosanta Pharlaimint na hEorpa faoi rialú ag na bunúis dlí seo a leanas:

- Parlaimint na hEorpa - Cinneadh ón mBiúró an 15 Eanáir 2018 maidir leis na rialacha
lena rialaítear an tslándáil agus an tsábháilteacht i bParlaimint na hEorpa (2018/C
79/04);

- Rialachán (AE) 2018/1725 ó Pharlaimint na hEorpa agus ón gComhairle an
23 Deireadh Fómhair 2018 maidir le daoine nádúrtha a chosaint i ndáil le sonraí
pearsanta a phróiseáil ag institiúidí, comhlachtaí, oifigí agus gníomhaireachtaí an

1 Cinneadh ó Bhiúró Pharlaimint na hEorpa an 15 Eanáir 2018 maidir leis na rialacha lena rialaítear an tslándáil
agus an tsábháilteacht i bParlaimint na hEorpa (2018/C 79/04).
2 Airteagal 4 de Rialachán (AE) 2018/1725.

Aontais agus maidir le saorghluaiseacht sonraí den sórt sin, agus lena n-aisghairtear
Rialachán Uimh. 45/2001 agus Cinneadh Uimh. 1247/2002/CE;

- Parlaimint na hEorpa - Cinneadh ón mBiúró an 17 Meitheamh 2019 maidir leis na
rialacha cur chun feidhme a bhaineann le Rialachán (AE) 2018/1725;

- Cinneadh ó Bhiúró Pharlaimint na hEorpa an 15 Aibreán 2013 maidir leis na rialacha
lena rialaítear an tslí ina ndéileálann Parlaimint na hEorpa le faisnéis rúnda, IO C 96,
1.4.2014, lch. 1;

- Beartas Slándála Faisnéise i bParlaimint na hEorpa an 2 Meitheamh 2020, Geda
(D(2020)14287).

4. Limistéir faoi chosaint

Déanann AS SAFE cinntí maidir le suíomhanna na gceamaraí, uillinneacha radhairc agus
limistéir faoi fhíschosaint, agus treoirlínte an Mhaoirseora Eorpaigh ar Chosaint Sonraí3 á
gcur san áireamh go hiomlán.

Déantar na ceamaraí a shuí i ndiaidh measúnú riosca chun a áirithiú nach ndírítear iad ach
ar na suíomhanna, na criosanna agus na radhairc is ábhartha laistigh agus lasmuigh
d’fhoirgnimh agus chun comhlíonadh cuí an bheartais seo a ráthú ar an gcaoi sin.

Go sonrach, déantar na ceamaraí a shuiteáil chun faireachán a dhéanamh ar na bealaí
isteach sna foirgnimh agus amach astu agus ar na háiteanna díreach in aice leis na bealaí
sin, lena n-áirítear limistéir rochtana poiblí (amhail príomhbhealaí isteach, na bealaí éalaithe
éigeandála agus dóiteáin, na bealaí isteach sna carrchlóis, pointí seachadta do dhaoine mór
le rá, an Esplanade, etc.). Ina theannta sin, déanann ceamaraí faireachán ar roinnt staighrí
nó nascphointí tábhachtacha, mar aon le limistéir ardphróifíle ina bhfuil gá le slándáil bhreise,
amhail limistéir ina bhfuil sócmhainní luachmhara, faisnéis rúnda agus íogair, nó limistéir dá
ngairtear ‘seomraí íogaire’ agus limistéir a bhfuil rochtain shrianta orthu.

Ní dhéantar faireachán ar limistéir a bhfuil ionchais mhóra phríobháideachais acu, amhail
oifigí aonair nó limistéir áineasa.

Déantar faireachán lasmuigh d’áitreabh na Parlaiminte a shrianadh don imlíne íosta atá
riachtanach chun a áirithiú go gcuirtear an beartas reatha chun feidhme, agus déantar é i
gcomhréir le reachtaíocht AE agus náisiúnta ábhartha.

4.1. Físchosaint ad hoc

I gcásanna a bhfuil údar cuí leo, féadann AS SAFE físchosaint ad hoc a úsáid chun críche
sonraithe agus ar feadh tréimhse theoranta ama.

Déantar ceamaraí a úsáidtear le haghaidh físchosaint ad hoc a shuiteáil i ndiaidh iarraidh i
scríbhinn agus réamhúdarú i scríbhinn ó Ard-Stiúrthóir AS SAFE.

3 Is féidir teacht ar na treoirlínte ag
https://edps.europa.eu/sites/edp/files/publication/10-03-17_video-surveillance_guidelines_en.pdf agus anseo ag
https://edps.europa.eu/data-protection/our-work/publications/guidelines/video-surveillance-follow_en

Féadtar físchosaint ad hoc a úsáid ar feadh uasmhéid ama d’aon mhí amháin. Beidh gá leis
an nós imeachta thuasluaite a dhéanamh arís le go gceadófar aon síneadh ar an tréimhse
sin.

Ní dhéanann ceamaraí taifeadadh ach le linn sealanna réamhshainithe.

Ní dhéanfar íomhánna a thaifeadtar trí fhíschosaint ad hoc a stóráil, cé is moite de chásanna
atá ainmnithe mar chásanna ábhartha chun críocha fiosrúcháin slándála, ar cásanna iad ina
ndéanfar na híomhánna a stóráil leis an bhfiosrúchán.

I gcásanna a bhfuil údar cuí leo agus i ndiaidh comhairliúchán leis an Oifigeach Cosanta
Sonraí, is féidir físchosaint ad hoc a shuiteáil faoi cheilt.

5. Faisnéis phearsanta a bhailítear agus sonraíochtaí teicniúla an chórais

Is córas TCI caighdeánach é córas físchosanta Pharlaimint na hEorpa. Feidhmíonn na
ceamaraí go léir 24 uair an chloig in aghaidh an lae, 7 lá sa tseachtain.

Ní dhéanann formhór na gceamaraí taifeadadh ach ar athruithe i bpicteilíní, rud a chiallaíonn
go mbíonn rochtain ar íomhánna cearta ag brath ar chumas an chórais aon ghluaiseacht a
bhrath. Déanann sé taifeadadh ar aon ghluaiseacht a bhraitheann na ceamaraí sa limistéar
atá faoi chosaint, mar aon leis an am, an dáta agus an suíomh. Sa chás sin, is leor cáilíocht
na híomhá chun daoine agus sonraí eile sna taifid a shainaithint.

Tá gach ceamara, cibé atá nó nach bhfuil cumas braite gluaisne aige, faoi réir na ndianbheart
slándála céanna.

Ní bhaineann an córas úsáid as TCI taifeadta fuaime faoi láthair. Ní úsáideann Parlaimint na
hEorpa ceamaraí gréasáin chun críche físchosanta.

I gcomhréir le hAirteagal 10 de Rialachán (AE) 2018/1725, ní bheartaítear leis an gcóras
físchosanta catagóirí speisialta sonraí a bhailiú.

6. Rochtain ar na híomhánna agus nochtadh na faisnéise

6.1 Cearta rochtana do ghníomhairí agus riarthóirí córais

Ní údaraítear ach d’Ard-Stiúrthóir AS SAFE (dá ngairfear an ‘rialaitheoir sonraí’ anseo feasta)
chun cearta rochtana a dheonú, a athrú nó a chur ar ceal.

Deonaítear cearta rochtana d’úsáideoirí ar bhonn ‘riachtanais eolais’ (dóibh siúd a bhfuil
rochtain fíor-riachtanach chun a gcuid cúraimí a chur i gcrích) agus tá siad teoranta do
chuspóir bheartas TCI reatha, mar aon le cothabháil theicniúil an chórais.

Coinníonn AS SAFE taifead inmheánach de chearta rochtana agus logálann sé gach
eastóscadh taifead go córasach. Déantar eastóscadh taifead do chothabháil theicniúil gan
léirshamhlú íomhánna.

6.2 Nochtuithe agus aistrithe

Féadann AS SAFE taifid TCI a nochtadh nó a aistriú chuig seirbhísí slándála institiúidí
Eorpacha eile nó chuig údaráis slándála, bhreithiúnacha nó forfheidhmithe dlí Bhallstát AE.
Ní dhéanfar na haistrithe sin ach amháin ar iarraidh ó na páirtithe sin – ní ann d’aon aistrithe
rialta nó gnáthaistrithe – agus i gcomhréir leis an nós imeachta a dtugtar cur síos air sa roinn
seo4.

Tá aon nochtadh nó aistriú faoi réir fhormheas an rialaitheora sonraí, dianmheasúnú ar
riachtanas an nochta nó an aistrithe sin, agus chomhairle Sheirbhís Dlí Pharlaimint na
hEorpa.

I gcásanna a bhaineann le Feisire de chuid na Parlaiminte, ní mór formheas foirmiúil
Uachtarán Pharlaimint na hEorpa a fháil. I gcásanna a bhaineann le ball foirne, ní mór
formheas foirmiúil an Ard-Rúnaí a fháil.

Cuirfear Oifigeach Cosanta Sonraí Pharlaimint na hEorpa ar an eolas faoi aon nochtadh nó
aistriú den chineál sin.

Déanann AS SAFE an próiseas a dhoiciméadú ina iomláine.

7. Tréimhse choinneála

Coimeádann AS SAFE taifid TCI ar feadh míosa.

Coimeádtar na taifid a fhaightear mar chuid d’imscrúdú slándála fad a mhairfidh sé sin agus,
nuair is ábhartha, cuirtear i gcartlann é ar feadh suas le 10 mbliana, in éineacht leis an
imscrúdú. Déanann AS SAFE diandhoiciméadú ar choinneáil den sórt sin

8. Bearta slándála

Baineann Parlaimint na hEorpa úsáid as na réitigh theicneolaíochta is fearr atá ar fáil atá
fabhrach don phríobháideachas, i gcomhréir leis na prionsabail ‘príobháideachas trí
dhearadh’ agus ‘íoslaghdú sonraí’.

Braitheann AS SAFE ar thacar beart slándála teicniúil agus eagrúcháin chun na sonraí atá i
dtaifid TCI a chosaint.

Níl an córas TCI nasctha le córas ar bith eile atá lasmuigh de Pharlaimint na hEorpa agus níl
rochtain uirthi ach amháin ag pearsanra ó AS SAFE atá údaraithe go sonrach. Criptíonn AS
SAFE físchomhaid arna gcartlannú le linn na tréimhse coinneála agus déanann sé logáil
mhionchúiseach ar aon ionramháil ar an gcóras.

4 Ní fhreastalaíonn AS SAFE ar iarrataí ‘mianadóireachta sonraí’ nó ar an bpróiseas ina ndéantar anailís ar
shonraí ó pheirspictíochtaí éagsula agus iad a achoimriú ina bhfáisnéis úsáideach nua.

Ina theannta sin, fágann AS SAFE go bhfuil fáil na gceart rochtana coinníollach ar oiliúint intí
éigeantach agus gealltanais rúndachta éigeantacha.

Déanann AS SAFE na taifid a dhoiléiriú go córasach, ar taifid iad a d’fhéadfadh a bheith ina
gcúis le daoine nach bhfuil bainteach le fiosrúchán slándála nó imscrúdú cúnta a shainaithint.

Tá na socruithe riachtanacha i bhfeidhm lena áirithiú gur féidir córas físchosanta Pharlaimint
na hEorpa oibriú i gcás gearradh cumhachta chun na híoschoinníollacha sábháilteachta agus
slándála a áirithiú.

9. Fáisnéis don phobal

Cuireann Parlaimint na hEorpa fáisnéis faoin gcóras físchosanta ar fáil don phobal trí:

- Fógraí ar an láthair a eisiúint chun an pobal a chur ar an eolas go bhfuil faireachán á
dhéanamh agus chun faisnéis riachtanach a chur ar fáil dóibh faoi phróiseáil an
fhaireacháin sin;

- Achoimre den bheartas físchosanta a chur ar fáil ag deasca fáiltithe agus ar shuíomh
gréasáin Pharlaimint na hEorpa;

- An beartas físchosanta a chur ar fáil ar inlíon agus suíomh idirlín Pharlaimint na
hEorpa.

I gcás gach ceann de na trí mhodh sin, cuirtear seoladh ríomhphoist ar fáil le haghaidh
ceisteanna agus tuilleadh faisnéise ó thaobh chearta an ábhair sonraí de.

10. Cearta na n-ábhar sonraí

Cuireann AS SAFE fógra aonair ar fáil d’aon duine aonair más rud é go sainaithnítear iad ar
cheamara sna cásanna seo a leanas:

Nuair a dhéanann AS SAFE:

- a gcéannacht a choimeád ar taifead;
- a gcéannacht a choimeád thar an ngnáth-thréimhse choinneála;
- na taifid a úsáid in imeachtaí a bhaineann leis an duine aonair;
- na híomhánna a nochtadh nó a aistriú lasmuigh de AS SAFE.

Tá an ceart ag daoine den phobal a gcearta sonraí pearsanta a fheidhmiú faoi Rialachán
(AE) 2018/1725 trí iarraidh ar bith a chur ar aghaidh go dtí an rialaitheoir sonraí:

An Rialaitheoir Sonraí don Fhíschosaint i bParlaimint na hEorpa
An tArdstiúrthóir um Shlándáil agus Sábháilteacht
Rue Wiertz 60, B-1047 an Bhruiséil
Seoladh ríomhphoist:

SAFE.dataprotection@europarl.europa.eu

Seolann AS SAFE admháil fála go dtí an t-ábhar sonraí laistigh de chúig lá oibre tar éis an
iarraidh a fháil5.

Maidir le substaint na ceiste, freagraíonn AS SAFE an t-ábhar sonraí laistigh de 30 lá
féilire ach amháin má chuireann cúis dhlisteanach bac ar an rialaitheoir sonraí an sprioc-am
a chomhlíonadh. Cuireann an rialaitheoir sonraí an t-ábhar sonraí ar an eolas faoi aon mhoill
fhéideartha agus na cúiseanna a bhaineann léi.

Chun rochtain a fháil ar a sonraí, ní mór d’ábhair sonraí a gcéannacht a chruthú thar amhras,
agus dáta, am, áit agus tosca an phíosa taifid ar mian leo rochtain a fháil air a léiriú – aon
uair is féidir – agus ní mór dóibh grianghraf, a tógadh le déanaí, a ligeann do AS SAFE iad a
shainaithint ó na híomhánna arna mbreithniú a chur ar fáil.

Féadann an rialaitheoir sonraí diúltú gníomhú ar iarraidh ó ábhar sonraí más rud é go
bhfuil sí gan bhunús nó iomarcach, go háirithe mar gheall ar a cineál athráiteach6.
Déanann AS SAFE measúnú air sin de réir an cháis. Is ar an rialaitheoir sonraí atá an t-
ualach chun cineál gan bhunús nó iomarcach na hiarrata a léiriú.

I gcás iarraidh an-chasta, nó nuair is dócha go mbeidh riosca ag baint leis an iarraidh do
chearta agus saoirse ábhar sonraí eile, rachaidh an rialaitheoir sonraí i gcomhairle le
hOifigeach Cosanta Sonraí Pharlaimint na hEorpa.

Ní ghearrann Parlaimint na hEorpa táille ar iarrthóirí as a gcearta cosanta sonraí a fheidhmiú.

Is féidir leis an rialaitheoir sonraí srianta a chur i bhfeidhm ar na cearta a dheonaítear
d’ábhair sonraí trí Rialachán (AE) 2018/1725 i gcás ina ndéanfadh feidhmiú an chirt sin
an t-imscrúdú slándála a chur i gcontúirt7. Scrúdaíonn AS SAFE an fhéidearthacht sin de
réir an cháis agus, i gcás inarb infheidhme, déanann sé an próiseas a dhoiciméadú agus
Oifigeach Cosanta Sonraí Pharlaimint na hEorpa a chur ar an eolas faoi shrian ar bith den
sórt sin.

11. An ceart chun gearán a thaisceadh

Tá sé de cheart ag gach duine aonair gearán a thaisceadh leis an Maoirseoir Eorpach ar
Chosaint Sonraí (seoladh ríomhphost: edps@edps.europa.eu) má mheasann siad go bhfuil
sárú déanta ar a gcearta faoi Rialachán (AE) 2018/1725 mar thoradh ar an bpróiseáil ar a
sonraí pearsanta ag Parlaimint na hEorpa. Molann AS SAFE go ndéanfadh daoine aonair
iarracht níos mó faisnéise a fháil sula ndéanfar sin, trí theagmháil a dhéanamh le:

An Rialaitheoir Sonraí don Fhíschosaint i bParlaimint na hEorpa:
An tArdstiúrthóir um Shlándáil agus Sábháilteacht
Rue Wiertz 60, B-1047 an Bhruiséil

5 Níl an admháil fála sin riachtanach má thugtar freagra substainteach ar an iarraidh laistigh den teorainn ama
chéanna de chúig lá oibre. Seolfar an freagra chuig an ábhar sonraí laistigh de na sprioc-amanna dá bhforáiltear
le hAirteagal 14(3) agus Airteagal 14(4) de Rialachán (AE) 2018/1725.
6 Airteagal 14 de Rialachán (AE) 2018/1725.
7 Airteagal 25 de Rialachán (AE) 2018/1725 agus Iarscríbhinn I a ghabhann le Cinneadh ó Bhiúró Pharlaimint na
hEorpa an 17 Meitheamh 2019 ar na rialacha cur chun feidhme a bhaineann le Rialachán (AE) 2018/1725.

Seoladh ríomhphoist:
SAFE.dataprotection@europarl.europa.eu

agus/nó

Oifigeach Cosanta Sonraí Pharlaimint na hEorpa
Teileafón: +352 4300 23595
Seoladh ríomhphoist: data-protection@ep.europa.eu

Is féidir le baill foirne athbhreithniú a iarraidh óna n-údarás ceapacháin faoi Airteagal 90 de na
Rialacháin Foirne.

12. Comhairliúcháin agus féin-iniúchadh ar chosaint sonraí

Feidhmíonn Parlaimint na hEorpa a córas físchosanta i gcomhréir iomlán le Rialachán (AE)
2018/1725.

Chuaigh AS SAFE i gcomhairle le hOifigeach Cosanta Sonraí Pharlaimint na hEorpa agus
iad ag dréachtú an bheartais seo.

Téann AS SAFE i mbun athbhreithnithe cosanta sonraí tréimhsiúla chun measúnú a
dhéanamh ar cibé:

- atá nó nach bhfuil an beartas físchosanta á chur chun feidhme i gceart (iniúchadh
comhlíonta);

- atá nó nach bhfuil gá fós leis an gcóras físchosanta;
- atá nó nach bhfuil an córas fós ag comhlíonadh a chuspóra dhearbhaithe;
- atá nó nach bhfuil roghanna eile leormhaithe fós ar fáil;
- atá nó nach bhfuil cleachtas íoslaghdaithe sonraí á chur chun feidhme go rialta.


